Rezime

Predmet istraživanja ovog magistarskog rada je razmatranje efikasnosti provođenja reformskih procesa u elektroenergetskom sektoru sa ciljem utvrđivanja efekata procesa liberalizacije na tržištu električne energije sa posebnim akcentom na istraživanje efekata liberalizacije na kretanje cijena električne energije na tržištu. Reformski procesi u elektroenergetskom sektoru imaju za cilj stvaranje liberalizovanog tržišta električni energije, odnosno uvođenje konkurencije na tržište. Liberalizacija tržišta električne energije, praćena restrukturiranjem elektroenergetskog sektora i vlasničkom transformacijom elektroprivrednih kompanija treba da osigura pozitivne ekonomske efekte za sve učesnike na tržištu električne energije. Očekivani ekonomski efekti liberalizacije tržišta električne energije odnose se na smanjenje cijene električne energije, povećanje investicija u sektoru, osiguravanje pouzdanih i sigurnih izvora snabdijevanja električnom energijom, te smanjivanje energetske zavisnosti zemalja. Predmet istraživanja je ograničen na mjerenje uticaja liberalizacijeu elektroenergetskom sektoru na cijenu električne energije u zemljama Evrope. Mjerenje efekata je provedeno na evropskom tržištu električne energije uključujući zemlje koje su se priključile ili će se priključiti Evropskoj Uniji. S obzirom da je Bosna i Hercegovina prihvatila direktive Evropske komisije o stvaranju jedinstvenog tržišta električne energije, te da je započela proces liberalizacije ovog tržišta, ovo istraživanje obuhvatilo je i mjerenje efekata liberalizacije tržišta na cijene električne energije u našoj zemlji. Osnovna istraživačka hipoteza glasi: liberalizacija tržišta električne energije, odnosno uvođenje konkurencije na ovo tržište utiče na snižavanje cijena električne energije za sve potrošaće. Za obradu teorijskih i metodoloških aspekata problema istraživanja, u magistarskom radu su korištene naučne metode indukcije i dedukcije, te analize i sinteze, uz neophodnost sistematskog pristupa u istraživanju i definisanju operativnih ciljeva istraživanja. Empirijsko istraživanje odnosa kretanja cijena električne energije i stepena liberalizacije tržišta provedeno je primjenom komparativne metode i primjenom statističkih metoda obrade sekundarnih podataka. Time je utvđena kvanititativna veza između cijena i liberalizacije tržišta električne energije. U ovom istraživanju korišteni su sekundarni izvori podataka i informacija, kao što su knjige i priručnici iz oblasti ekonomske liberalizacije i liberalizacije tržišta električne energije, studije, članci i internet izvori, baza podataka Evrposkog statističkog ureda EUROSTAT-a i baza podataka Regionalne agencije energetskih regulatora.

Prvi dio rada fokusiran je na razumijevanje pojma ekonomske liberalizacije. Pojam liberalizacije je objašnjen sa makroekonomskog i mikroekonomskog aspekta. U okviru obrazlaganja makroekonomskog aspekta ekonomske liberalizacije objašnjen je pojam ekonomske liberalizacije kao globalni ekonomski fenomen i makroekonomska politika. Posmatrana sa mikroekonomskog aspekta, ekonomska liberalizacija je proces demonopolizacije i uvođenja konkurencije na tržište. U cilju prikazivanja prednosti konkurentskih tržišta nad tržištima koja imaju elemente monopola, u ovom dijelu rada dat je teorijski pristup formiranju cijena na konkurentskom i monopolskom tržištu. Također su objašnjene razlike između tržišta savršene konkurencije i monopola sa aspekta formiranja cijene. Na taj način pokazano je da su tržišta na kojima postoji konkurencija efikasnija od tržišta na kojima vlada monopol.

U drugom dijelu radu objašnjene su karakteristike i modeli organizovanja elektroenergetskog sektora, jer je razumijevanje funkcionisanja elektroenergetskog sektora važno za razumijevanje reformskih procesa. Analiza funkcionisanja elektroenergetskog sektora obuhvatila je i istraživanje razlika u načinu poslovanja elektroprivrednih preduzeća kad imaju monopol na tržištu i kada posluju na konkurentnom tržištu. Također je analiziran način formiranja cijena električne energije na monopolističkom tržištu i konkurentskom tržištu električne energije.

U trećem dijelu rada analizirane su specifičnosti reformskog procesa u elektroenergetskom sektoru, sa posebnim osvrtom na proces stvaranja jedinstvenog tržišta električne energije u Evropskoj Uniji. Identificirani su koraci u reformskom procesu, te je izvršena analiza dosadašnjeg napretka reformi u zemljama Evropske Unije. Analiza reformskog procesa također je obuhvatila i definisanje očekivanih efekata reforme, te analizu problema i ograničenja za razvoj potpuno liberalizovanog tržišta električne energije.

U četvrtom dijelu rada urađeno je empirijsko istraživanje kretanja cijena na liberalizovanom tržištu električne energije. Analiza kretanja cijena obuhvatila je prikaz trenda razvoja cijena električne energije od početka sprovođenja reformi elektroenergetskog sektora u zemljama Evropske Unije i analizu odnosa kretanja cijena električne energije sa pokazateljima liberalizacije tržišta. Analiza odnosa kretanja cijene električne energije i pokazatelja liberalizacije tržišta urađena je primjenom statitičke metode regresione analize.
U petom dijelu rada izvršena je analiza uticaja započetog procesa liberalizacije u elektroenergetskom sektoru u Bosni i Hercegovini na kretanje cijena električne energije. Na osnovu spoznaja o trendovima kretanja cijena električne energije u zemljama Evropske Unije dati su vjerovatni pravci budućih trendova kretanja cijena elekrične energije u Bosni i Hercegovini i regionu Jugoistočne Evrope.

U posljednjem dijelu rada prezentirani su zaključci istraživanja, te su date smjernice i preporuke za dalje istraživanje.
